
ОҚУ-ӘД1СТЕМЕЛІК БӨЛІМІНІҢ АҒА ОҚЫТУШЫ-ӘДІСКЕРІ 

О Қ Ы Т У Д А Ғ Ы П Е Д А Г О Г И К А Л Ы Қ Т Е Х Н О Л О Г И Я Н Ы Ң О Р Н Ы 

Қазіргі кезендегі қазақстандық білім беру саласында тыңдаушылардың өзара шығармашылық 

байланысы, оқу процесінде оқытушы мен оқушы қарым-қатынасының сипаты сөз түрінен іс жүзіне 
көше бастады. Инновациялық педагогикалық технологиялар өзінің түпкі негізінде барынша білікті-
лікті әрі тыңдаушының болашақ кәсіби қызметіне қажетті нәтиже беру мақсатын көздейді. Оқы-
тудағы педагогикалық технологиялардың айрықша маңызы бар дейтініміз сондықтан. 

Көптеген уақыттар желісінде «технология» түсінігі педагогикалық ұғымдар қорынан тыс қалып 
келді. Шынайы мәні («шеберлік жөніндегі ілім») педагогикалық міндеттерге: педагогикалық үдерісті 
сипаттау, түсіндіру, болжау, жобалау — сай келсе де, ол технократиялық тіл элементі ретінде қарас-
тырылды. 

Педагогикалық әдебиеттерде қандай да педагогикалық технологиялар сипатын айқындаушы 
көптеген терминдер ұшырасады, мысалы, оқып-үйрену, тәрбиелеу, оқыту технологиялары, білім-
дендіру және дәстүрлі технологиялар, бағдарламаластырылған және проблемді оқу технологиялары, 
авторлық технология және т. б. 

Алғашқыда педагогтар «педагогикалық технология», «оқу-оқыту технологиясы» және «тәрбие-
леу технологиясы» ұғымдарының өзіндік мән-мағыналарына назар аудармай келді. Ал бүгінде 
педагогикалық технология оқу және тәрбие аймағындағы педагогикалық міндеттердің шешілуіне 
байланысты орындалатын педагог іс-әрекеттерінің бір ізді жүйесі ретінде танылуда. Осыдан «педа-
гогикалық технология» мәні «оқу технологиясы», «тәрбие технологиясы» ұғымдары мәңдерімен 
салыстырғанда терендеу де ауқымдылау. 

Педагогикалық технология — бұл педагогикалық әрекеттер табысына кепіл болардай қатқыл 
ғылыми жоба. Әрі сол жобаның дәл жаңғырып іске асуы. 

Педагогикалық технология кешенді, бірігімді үдеріс. Ол өз құрамына адамдарды, идеяларды, 
құрал-жабдықтарды, сонымен бірге жоспарлау, қамсыздандыру, бағалау және білім меңгерудің бар-
ша қырлары жөніндегі мәселелер шешімін басқаруды қамтиды. 

Сонымен, технология астарында не жатыр? Оқу технологиясы жөніндегі идея қай заманда пайда 
болған? 

Мұндай ғылымдық мәні бар ой жаңалықты емес. Кезінде оны Я. А. Коменский де дәріптеген. 
Ұлы педагог-ғұлама XVI-ғасырда-ақ оқудың «техникалық» (яғни «технологиялық») болатынын 

уағыздап, оның мүлтіксіз тиімді нәтиже беретін жолдарын іздестіріп бақты. Я. А. Коменский еңбек-
теріне үңіле түссек, педагогикалық технологияға бастау берген даналық пікірлерді табамыз: «Дидак-
тикалық машина үшін қажет нәрсе -

1) түбегейлі ойластырылған мақсаттарды; 
2) сол мақсаттарға жетуге дәл икемдестірілген жабдықтарды; 
3) мақсаттың орындалмауына мүмкіндік бермейтін нақты жабдықтарды қолданудың мызғымас 

ережелерін табуымыз керек». 
Оқу технологиясының топтастырылуы, сонымен бірге, нақты кезеңде басым болған мақсаттар 

мен міндеттерге, оқуды ұйымдастыру нысанының қолданылуына, дәл кезеңде қажет болған әдістерге 
және басқа да негіздемелерге тәуелді келеді. 

Оқу технологиясын оқу әдістемесінен ажырата білген жөн. Олардың бір-бірінен айырмасы - оқу 
технологиясын қайталап, көбейте таратуға болады. Қай жағдайда да технология өзіне сай түзілген 
оқу процесінің жоғары сапасына және педагогикалық міндеттердің табысты шешілуіне кепіл бола 
алады. Ал әдістеменің соңғы тиімді нәтижеге жете алмауы жиі кездеседі. Сонымен бірге, әдістеме 
технологиялық деңгейге дейін көтерілуі мүмкін. Мысалы, жаңа материалды түсіндірудің белгілі 
әдістемесі бар. Егер ол әдістеме шынайылық, сенім, сәйкестік талаптарына орайласса, оны техноло-

гия деп тануға болады. 
Оқу технологиясы педагогикалық шеберлікпен өзара байланысты. Оқу технологиясын жете 

білудің өзі — шеберлік. Бір технологияны әрбір оқытушы жеке іске асырып отыруы мүмкін, ал осы 
іске асырудағы технологиялық ерекшеліктерден оқытушының оқу шеберлігі көрінеді. 

Оқу технологиясы бірқатар маңызды да ұнамды тараптарымен еленген. Олар — үнемділігі, 
күрделі материалды түсінуді жеңілдетуі, білім-тәрбие процесін тиімді басқаруды қамтамасыз етуі, 
білім ұсынудың жаңа әдіс-тәсілдерін пайдалануға икемді келуі. Сонымен бірге дәстүрлі технология 
біршама кемшіліктерге де жол береді — оқу процесін дараландыру мен жіктеуге қолайсыз, 
тыңдаушылардың ойлау қабілетін дамытуға мүмкіншілігі кем. 

Ғалымдар дәлелдегендей, педагогика бала дамуының өткеніне емес, болашағына бағытталуы 
тиіс. Сонда ғана ол оқу процесінде осы нақты уақыт шеңберіндегі жақын даму процестерін жүзеге 
асыра алады. «Жақын даму аймағының» мәні: бала өз дамуының белгілі кезеңінде оқу міндеттерін 
ересектер басшылығында не ақылдылау дос-жарандарымен араласа жүріп шешуі мүмкін. Келтірілген 
пікір жария болғанға дейін бала дамуы, әсіресе оның ақыл-ойының өрістеуі оқу және тәрбие ізімен 
жүретіні мойындалған болатын. 

2012 жылғы 27 қаңтардағы Қазақстан Республикасы Президенті Н. Ә. Назарбаевтың «Әлеумет-
тік-экономикалық жаңғыру — Қазақстан дамуының басты бағыты» атты Қазақстан халқына 
Жолдауының «Қазақстанда адами капиталдың сапалы өсуі» аталатын жетінші бағытында оқыту 
үдерісіне қазіргі заманғы әдістемелер мен технологияларды енгізу; екіншіден, педагогтар құрамының 
сапасын арттырудың маңызы зор екендігін; үшіншіден, жоғары оқу орындары оқытушыларының 

біліктілікті арттыру талаптарын кушейту көзделген. Біз ұсынып отырған ойларымыз сол үдеден 
шықса құба-кұп, нұр үстіне нұр болар еді. 


